
吾聞肉食之憂，非藿食者所宜慮也。府居之謀，非巷居者所宜處也。分之所不及，義之

所弗出也。義之所弗出，利之所不釋也。犯義者惑，維卒不自克，作《罪言》。

萬夫之望，萬夫所依，匪才尚之，而量包之。丘山之憾，一笑可散；芥蒂之仇，千河不

收。嗚呼！寧我容汝，豈汝不可，神之聽之，終和而同乎？乘人之氣，決人易耳；解忮

觸猜，是惟艱哉。水激則旱，其傷淫夷；矢激則遠，行將安追。嗚呼！佐涉者湍，佐鬥

者呼。柴不立，其愚乃可以須。愛心之偏，其辭溢妍；惡心之厚，其辭溢醜。惟仁人之

言，愛惡兩捐，廣大恬愉，上通於天。嗚呼！善言未升，貧客瞰門，曷以壽我，公侯承

之，天道好還，莫適後先。人事喜復，無常倚伏。前之所是，事定而偷；今之所是，後

當焉如。嗚呼！禍不在先，亦不在人，還隱其心，有萬其全。疾惡過義，美惡易位；矯

枉過直，美惡同則。如食宜饇，饜則為度；如酌孔取，劇則荒舞。嗚呼！乃陰乃陽，神

理所藏；一弛一張，人道之常。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

